К. Насыйриның фольклор өлкәсендәге эшчәнлеге
 Санап кына бетерерлек түгел
 Каюм бабабызның хезмәтен.

 Без белгәне − диңгездән бер тамчы, 

Бер тамчының меңдер хезмәте.

 Э. Шәрифуллина
Күренекле галим, укытучы-педагог һәм әдип К. Насыйри татар мәгърифәтчелек хәрәкәте һәм әдәбияты үсешендә зур роль уйный. Ул − бөтен гомере буе үз халкына фидакарьләрчә хезмәт иткән, милләте өчен тырышуны үзенең яшәү кыйбласы иткән галим. 
К. Насыйри гомере буе халык авыз иҗаты әсәрләрен туплау, гыйльми өйрәнү һәм халкына җиткерү белән шөгыльләнгән һәм үзенең хезмәтләре белән татар фольклористикасы тарихында тирән эз калдырган. Аның бу өлкәдәге эшчәнлеге нигездә өч төп юнәлештә бара.
 Беренчедән, ул татар фольклорын турыдан-  туры халыкның үз авызыннан язып алып, тупланган материалларның иң яхшы үрнәкләрен бастырып чыгаруга зур игътибар бирә. 

Икенчедән, үз халкының тарихы, тормыш -көнкүреше, аның дөньяга карашы белән башка халыкларны таныштыру максатында, К.Насыйри  татар халык иҗаты әсәрләренең иң характерлы үрнәкләрен рус телендә бастырып чыгаруга көч куя. 

Өченчедән, мәгърифәтче-галим Көнчыгыш халыклары  фольклорын җентекләп өйрәнә һәм  аның күп кенә үрнәкләрен, татарчага тәрҗемә итеп бастырып чыгара.

Фольклор әсәрләрен җыю һәм матбугатка чыгару процессында К. Насыйри аларны билгеле бер системага салып, төрләргә һәм жанрларга аера, бу жанрларга билгеләмәләр бирә, аларга хас аерым үзенчәлекләрне күрсәтә. Татар халкының искиткеч акыллы, тапкыр булуына соклана. Ул мәкальләр, әйтемнәр, табышмаклар, читләтеп әйтелгән сүзләр, җырлар, бәетләр, такмаклар, әкиятләр, халык тәҗрибәләре (сынамышлар) жанрларын аерып алып өйрәнә. Аларның төрле вариантларын язып ала.
Әлбәттә, К. Насыйриның бу өлкәдәге эшчәнлеге бөтенләй  буш урында башланмый. М.Иванов, М. Салихов, Г Фәезханов һ.б.  галимнәр тарафыннан да кызыклы һәм үз заманы өчен бай гына фольклор җыентыклары дөнья күргән була. 
Ләкин, болар белән чагыштырганда, К. Насыйриның хезмәтләре, бер яктан, материалның күләме һәм сыйфаты, фольклорның барлык жанрларын да диярлек үз эчләрнә алулары белән аерылып торалар. 
Икенче яктан, фольклорны җыю һәм бастыру, аны лингвистик, тарихи- этнографик хезмәтләрдә, хрестоматияләрдә, уку китапларында файдаланудан тыш, К.Насыйри халык иҗатын махсус фән буларак өйрәнә башлауга нигез салды.
К. Насыйри үзе җыйган материалларны   фольклор җыентыклары итеп чыгара алмаган, ләкин ул аларга үзенең аеруча әһәмиятле хезмәтләрендә махсус бүлекләр багышлау мөмкинлеге таба. 
Слайдларда  аның фольклорга караган хезмәтләрен  күрергә мөмкин:

· “Кырык бакча”  китабы (1880). 40 нчы бакчада-  296 мәкаль, 116 җыр,  3 кыска бәет һәм өч табышмак- мәсьәлә;

· “Фәвакиһел җөласа фил-әдәбият” китабы (1884). 40  нчы бүлек- 27 табышмак, 117 кыска җыр, 3 бәет, 315 мәкаль һәм әйтем;

· Казан татарларының халык әдәбияты үрнәкләре ( татар һәм рус телләрендә) - 28 табышмак, 244 мәкаль һәм әйтем, 116 кыска җыр, 1 бәет. 
· “Казан татарларының әкиятләре һәм аларны башка халыкларның әкиятләре белән чагыштыру” хезмәте ( татар һәм рус телләрендә халкыбызның 11 әкияте); 

· 1871,1876,1881,1883 елга “Календарь”лар.
К.Насыйри халык иҗаты әсәрләрен үзенең грамматика китапларында, сүзлекләрендә, тарих һәм этнографиягә караган хезмәтләрендә дә бастыра .

· Татар теленең “Ләһҗәи татари”  ике томлык   аңлатмалы сүзлегендә (150 дән артык мәкаль һәм әйтем, җыр, такмак, табышмак текстлары); 

· “Әнмүзәҗ” грамматикасы ( 68 әйтем һәм фразеологизм)

· “Хисаплык” дәреслеге (7 табышмак- мәсьәлә)”

· "Поверья и обряды казанских татар" (1880);

·  “Казан татарларының  тормышында ислам дине йогынтысыннан тыш  барлыкка килгән ышанулар һәм гореф- гадәтләр” дигән хезмәте (йолалар, ышанулар, им-том текстлары) 
Хәзер шушы хезмәтләрдә басылган халык авыз иҗаты үрнәкләренең кайберләрен генә күздән үткәрик.
Табышмаклар

Өй аркылы аркан аттым. (Салават күпере) 
Утыз тештән чыккан утыз утыз адәмгә җәелә. (Мәкаль)                                                            
Яр буенда ярты алачык. (Колак)

Дүрт татар,

Дүртесе дә бер тишеккә атар. (Сыер саву)
Каюм Насыйри мәкальләргә аеруча зур мәхәббәт баглый.  Аны мәкальләрнең җыйнаклыгы, тапкырлыгы, образлылыгы сокландыра. “Үзе бер китаплык сүздер” дип бәяләп үтә ул аларны.

Мәкаль-әйтемнәр
Алгы көпчәк кайдан тәгәрәсә,  арты шуннан тәгәрәр.

Юкә өзсәң, каеш түләрсең .                                      
Сөяксез тел ни әйтмәс.                                                 
Яхшылыкка яхшылык – һәр кешенең эшедер,     

яманлыкка яхшылык-ир кешенең эшедер.                                                                                                                                        
Аның сынамышлары да кызыклы. Аларда халыкның еллар буена килгән күзәтүләре, тормыш тәҗрибәсе, мифологик күзаллаулары ачык чагыла.
                                                                                                                                                                          .                                                   Сынамышлар һәм ышанулар 

 Май ае салкын булса, игенгә туклык.          
Марттагы кар- бакча җимешенә бик ярар.

Агач яфрак соң койса, ел авыр килә.                           .

Эт үлән ашаса, бик озак яңгыр булыр.
                                                                 Җырлар 

Биек тауның башында

Самовар кайный җил белән;

Гыйшык тотып кавышмаган

Бер без генә түгел, ил белән.  
Ишек алдым- алмагач, 

Ник кисмәскә, алма булмагач;

Дөнья малы белән нишләрсең,
Җанкисәгең җанда булмагач.                                                                                    



Юраулар 
Саескан кычкырганда, татарлар аның кайсы  якка карап кычкырганын карыйлар һәм шул яктан үзләренә кунак килүен көтәләр. 

Бер-бер кешенең яки атның төчкерүе икенче бер кешенең әйткән сүзенең дөреслеккә чыгуын күрсәтә.

Балаларга: «Утка төкермә авызың кутырлар» – диләр.

«Фәвакиһел җөләса» китабыннан

Остасыз һөнәр юк. 

Атасы болан атмаганның, углы колан атмас.

Узган болытны тотып булмый. 

Мич тулы пәрәмәч, уртасында- бер калач (йолдызлар һәм ай)
«Кырык бакча» дан

Яшьлегемне эзлим.
Бер яшь егет бер карт кешене күрде бөкерәеп, акрын гына бара. «Бабай, ни җуйдың?» – диде. Карт әйтте: «Әй, балам, яшьлегемне җуйган идем, тапмый барам», – диде.

Сүзгә оста

Бер көн бер базарга бер кол сатмага китерделәр. Күзе сукыр, тәне җәрәхәтле, кулы чулак, һичнәрсә тотарга ярамый һәм башка гаепләр анда бар иде. Бер кеше сатып алырга дип карады. Гаепне күреп әйтте: «Сүзләргә теле ничек?» – диде. Әйттеләр: «Моның теле татлы, сүзгә бик оста», – диләр. Ул кеше: «Алай исә кабул иттем гаепләре берлән», – дип, колны сатып алды.
Әлбәттә,  кыска гына чыгышта Каюм Насыйри  туплаган барлык халык авыз иҗаты үрнәкләрен дә күрсәтү мөмкин түгел. Алар белән якыннан һәм ныграк танышу өчен слайдта күрсәтелгән китаплар һәм фәнни хезмәтләр  белән танышырга тәкдим итәм. 

Сүземне йомгаклап, шуны әйтәсе килә: К. Насыйри күпкырлы, энцеклопедик шәхес.. Аның хезмәтләре татар халкын белемле, тәрбияле итүдә  үзенә күрә бер мәктәп, университет булды. Ул шәрык, рус, Европа казанышларын   һәм тәҗрибәсен күрде, алардан иҗади файдалануның матур үрнәкләрен бирде. Әмма К. Насыйри өчен барыннан да элек татарның  үз җирлегендә, үзенең рухи мирасына таянып үсүе кыйммәт иде. Һәм шуңа күрә дә ул төп игътибарын  татарның телен, тарихын, гореф-гадәтләрен, сүз сәнгатен өйрәтүгә юнәлтте, таралып, сибелеп яткан күп кенә хәзинәләрне  замандашларына һәм киләчәк буын укучыларына җиткерде. 
Шагыйрә Эльмира Шәрифуллина: 
Гореф-гадәт, йола-кануннарның
Туган төбәктәге төрләрен

Теркәп куйган, туар яшь буыннар

Төшенерлек итеп серләрен, −
дип, К. Насыйриның хезмәтләре күп буыннарга барып җитәр дигән фикерне әйтә. Бу чыннан да шулай. Каюм Насыйри бүген дә татар халкының рухи сагында. 

